Pan fod gobaith yn diffodd

Roedd yna adeg ym mywyd yr Apostol Paul, pan na allai pethau fod yn waeth.  Cafodd ei roi yn y carchar am bregethu’r efengyl, ei gludo i Rufain i’w roi ar brawf, a nawr roedd yng nghanol storm ofnadwy ar y môr mewn llong oedd yn suddo.  Roedd hyd yn oed criw y llong wedi rhoi’r gorau i obeithio cael eu hachub (Actau 27:20).

Wyt ti byth yn teimlo dy fod yn y fath sefyllfa?  Rwyt ti’n methu gweld dy ffordd allan, mae’r amgylchiadau yn ddyrys, does yna ddim ffordd ymlaen, mae dihangfa yn amhosibl.  Wel dyma pryd mae angen i ti gredu bod Duw gerllaw ac yn fwy na pharod i dy helpu.  Pan ei bod hi’n edrych yn amhosibl, dyna’r amser i roi dy obaith yn Nuw.

Yn 2 Corinthiaid pennod 1, adnodau 9–10, mae Paul yn dweud :
Roedden ni’n meddwl ei bod hi ar ben arnon ni, 9 a’n bod ni wir yn mynd i farw. Ond pwrpas y cwbl oedd i ni ddysgu ymddiried yn Nuw yn lle ymddiried ynon ni'n hunain – y Duw sy'n dod â'r meirw yn ôl yn fyw! 10 Do, achubodd ni y tro hwn, a bydd yn ein hachub ni eto. Dyn ni’n gwbl hyderus y bydd yn dal ati i wneud hynny 11 tra byddwch chi'n ein helpu ni drwy weddïo droson ni. Wedyn bydd llwythi o bobl yn diolch i Dduw am fod mor garedig tuag aton ni wrth ateb gweddïau cymaint o’i bobl.
Yn Rhufeiniaid pennod 15 adnod 13 mae Duw yn cael ei ddisgrifio fel ‘ffynhonnell gobaith’  (beibl.net).  Hynny ydy, Ef ydy Awdur, nid testun gobaith.


Mae gobaith yn amlygu ei hun fel dygnwch mewn profedigaeth.  Gallwn fod yn hyderus bod pob peth yn iawn achos bod Duw gerllaw.  Hedd, perffaith hedd yn yr hen fyd hwn o bechod?  Mae gwaed Iesu’n sibrwd heddwch oddi mewn.

